
Bagi sesetengah orang, membaca nota kuliah 
hanyalah rutin biasa. Bagi Syahira Azureen Abdul 
Talib, setiap helaian ilmu menuntut pengorbanan, 

kesabaran, dan strategi tersendiri. Anak kelahiran yang 
dilahirkan dengan masalah penglihatan Congenital 
Cataract ini menempuh jalan panjang sebelum akhirnya 
menamatkan pengajian Ijazah Sarjana Muda Sains 
Maklumat (Kepujian) Pengurusan Perpustakaan di UiTM.

“Sepatutnya saya sudah tamat belajar empat tahun lepas. 
Tetapi ketika di semester dua, saya dikurniakan seorang 
anak lelaki yang turut mengalami kecacatan penglihatan 
sama seperti saya. Disebabkan anak kerap dimasukkan 
ke hospital, saya terpaksa ambil cuti berulang kali,” 
ceritanya.

Walaupun duduk di barisan paling hadapan, tulisan di 
papan putih tetap kabur. Namun, beliau bijak mencari 
jalan. 

“Saya akan berjumpa pensyarah sebelum kelas untuk 
dapatkan nota. Jadi bila kelas berlangsung, saya boleh 
faham melalui pendengaran kerana sudah baca awal,” 
katanya.

Prinsip hidupnya Prinsip hidupnya 
jelas: jelas: 

“Kekurangan bukan “Kekurangan bukan 
penghalang untuk penghalang untuk 

berjaya.”berjaya.”

Beliau juga bersyukur kerana dikelilingi pensyarah 
dan rakan sekelas yang sentiasa membantu, 
terutama bagi tugasan yang memerlukan 
penglihatan jelas seperti pengaturcaraan komputer. 

“Mereka banyak tolong saya. Alhamdulillah,” 
ujarnya.

Kini, Syahira Azureen sudah hampir dua tahun 
berkhidmat sebagai tenaga pengajar di Persatuan 
Orang Buta Malaysia (MAB), Brickfields. 

Beliau mengajar kursus komputer dan pentadbiran 
pejabat menggunakan perisian bersuara khas untuk 
orang buta. 

“Ramai yang tidak tahu bahawa orang buta juga 
boleh menggunakan komputer. Perisian ini akan 
menyebut setiap huruf atau paparan di skrin. Saya 
ajar pelajar sekolah hingga universiti untuk kuasai 
teknologi ini,” jelasnya.

Ditanya tentang cita-cita, Syahira tidak teragak-
agak menjawab.

“Saya mahu jadi pendidik, sama ada guru atau 
pensyarah. Kalau permohonan program diploma 
guru tidak berjaya, saya akan teruskan ke peringkat 
sarjana dan PhD. Saya mahu buktikan bahawa 
kekurangan tidak menghalang kejayaan.”

Apa yang membuatkannya lagi kuat ialah beliau 
menjadikan seorang peguam buta terkenal, Datuk 
Mahassan, sebagai idolanya. Prinsip hidupnya 
jelas: “Kekurangan bukan penghalang untuk 
berjaya.”

Buat para graduan, pesannya ringkas tetapi 
mendalam: “Anda sangat beruntung kerana akses 
buku dan sumber pembelajaran begitu luas. 
Gunakan peluang itu sebaik mungkin. Teruskan 
usaha tanpa henti.”

Buat keluarga pula, Syahira menitipkan rasa terima 
kasih yang tidak berbelah bahagi. “Sokongan 
mereka menjadi kekuatan utama saya dari dahulu 
hingga hari ini,” katanya mengakhiri kisah penuh 
inspirasi.

Syahira Azureen Abdul TalibSyahira Azureen Abdul Talib

